                           Marion Eiland 1958-1960

1. Daar was 11 mans in ons aflos wat bestaan het uit 1 mediese      ordonans, 1 kok, 1 radio operateur, 1 radio tegnikus, 1 diesel   

Werktuigkundige,  4 weerkundiges en 2 arbeiders.

Ouderdomme het tussen 19 en 28 gewissel.

2. Die 2 jare van 1958 en 1959, was die tydperk wat die internasionale geofiese jaar behels het. Die 4 Weerkundiges het ‘n baie intense program gehad, sodat ons baie selde in die veld kon gaan.

Van die weerkundiges kon  wel vir uitstappies  gaan, maar net in die namiddag en vir 2-3 ure uit en terug voor donker. Dit het die afstande baie beperk. Dit was ook beperk deur die slegte weer. 

          Daar het een groep van die ander bemanning probeer om om die 

          Eiland te stap maar het net tot by die eerste hut gevorder 

          waar hulle dit in ‘n uiters vervalle en beskadigde toestand gevind 

          het, met min of geen  eetbare kos nie. Hulle het toe maar baie   

          moeg, terug  gekeer.


Daar was baie katte en met elke uitstappie  het die manne ‘n 

geweer saamgeneem om katte te skiet, maar helaas is daar net 6  katte geskiet oor 2 jaar. Katte slimmer as die jagters, maar al die

manne was nie juis ingenome om die katte te skiet nie, want party van hulle was pragtig.

3.       Die fasiliteite was maar bra primitief. Ons kon eenkeer per maand ‘n brief van 200 woorde ontvang en stuur. Dit was egter per Morse kode en as gevolg van al die hande waardeur dit moes gaan, was dit nie baie persoonlik nie.

Daar was 10 flieks vir ‘n jaar en party van daardie flieks het ons seker 20 keer oor gekyk.

Daar was ook geen ander pos nie want daar was die skip wat jou soontoe geneem het en na ‘n jaar het ‘n ander een jou kom haal.

Op een geleentheid het ‘n Shackleton vliegtuig van die lugmag oorgevlieg en vir ons ‘n klompie koerante afgegooi – dit was pret.

Kos het alles uit blikkies of  bottels gekom, die enigste vars produkte was so nou en dan’n hoendereier. Daar was genoeg kos maar so na die einde van die jaar het al die kossoorte wat lekker was opgeraak en was dit meesal “bangers and beans”. Dan was daar ook baie blikkies wat nat geword het en die etikette afgeval het. Jy het eers geweet wat jy gaan eet as die blikkie oop is.

Die woongeriewe was egter baie gemaklik maar mens was net regtig warm onder die stort of onder die komberse.

Dit was seker nie te sleg nie want 4 van ons het besluit om vir ‘n tweede jaar aan te bly. 3 Weerkundiges en die radio operateur.

4. Midwinter in daardie jare was nie so groot soos wat dit later geword het nie. Die Antarktiese basis het dit wel gevier maar ons het net aan die ander basisse boodskappe per radio gestuur. Ons het darem heelwat kontak met die res van die basisse en die buitewereld gehad met amateur radio. Selfs brug gespeel oor die lug met vriende in Johannesburg.

Elkeen was geregtig op 2 biere per dag sodat, as daar ‘n partytjie gehou word moes jy maar jou biere spaar om darem ordentlik te kan drink. Die gemoedere het maar dikwels opgevlam as gevolg van die baie slegte weer toestande, wat veroorsaak het dat mens maar baie binne bly. Die enigste manier om die manne weer aan die gesels te kry is oor ‘n hele paar biere. Daar was geen sterk drank beskikbaar nie.  Sigarette was daar wel maar jy moes dit koop. Met elke man se verjaardag was daar 2 bottels vonkelwyn oopgemaak.

5. In 1959 is daar ‘n groot wind kragopwekker gebou om te help met die elektrisiteit voorsiening, kompleet met ‘n groot  sifdraad raamwerk daarom, om die voëls te beskerm teen die lemme van die turbine. Dit het aanvanklik goed gewerk maar toe kom daar een nag ‘n groot storm en waai die hele lot weg. Dit was ook maar ‘n goeie ding want baie van die nag voëls het in die sifdraad raamwerk vasgevlieg, veral onder mistige toestande.  

Vriendelike groete en sterkte met die onderneming.

Olof van Zyl

